
Umsögn um frumvarp til laga um breytingu á lögum nr. 
10/ 2008 , um jafna stöðu og jafnan rétt kvenna og karla, 
með síðari breytingum (vörukaup, þjónusta o.fl.].

Vísað ertil 176. máls á 143. löggjafarþingi 2013-2014, þingskjals 211.

Félag íslenskra tryggingastærðfræðinga leggst ekki gegn því að frumvarpið verði samþykkt í þeim 
mæli sem það lögfestir ákvæði sem íslandi ber að leiða í lög vegna alþjóðlegra samninga. Félagið telur 
efnisatriði 5. gr. ekki skynsamleg, en þar er við tilskipunina að sakast frekar en frumvarpið. Hér á eftir 
er gerð grein fyrir því sjónarmiði.

Með 5. gr. frv. er lögfest 5.gr. tilskipunar 2004/113/EB um iafna stöðu og rétt kvenna og karla 
varðandi viðskipti með vöru og biónustu. eins og greinin er túlkuð eftir dóm 
Evrópusambandsdómstólsins í máli C-236/09 (Test-Achats), sem getið er í athugasemdum við 5. gr. 
frv. í frumvarpinu er tekið tillit til þessa dóms, eins og óhjákvæmilegt er.

Lagt er til að bæta í lögin nýrri grein, 24a, sem heiti „bann við mismunun í tengslum við vörukaup og 
þjónustu". Þegar tilskipunin var í vinnslu var rætt hvort mismunandi iðgjöld fyrir konur og karla í 
líftryggingum féllu undir þetta bann. Álitaefnið var hvort mismunandi iðgjöld væru í raun og veru 
mismunun eftir kyni þegar þau stafa af því að áhættan sem tryggt er gegn er mismunandi milli 
kynjanna. Undanþáguheimild var sett í tilskipunina, en hún var ógilt með áðurnefndum dómi.

Þær líftryggingar sem skipta máli hérá landi eru einkum dánaráhættulíftryggingar, þarsem greiddar 
eru bætur við fráfall hins tryggða og sjúkdómatryggingar, þar sem greiddar eru bætur ef sá tryggði 
greinist með tiltekna sjúkdóma. Hugsunin með báðum þessum tryggingum ersú, að breyttar 
aðstæður leiði bæði til sérstakra útgjalda og skerðingar á fjölskyldutekjum sem líftryggingabótunum 
er ætlað að mæta, að minnsta kosti að hluta til.

í öllum vátryggingum þarf iðgjald að taka mið af þeirri áhættu sem tryggt er gegn, bæði fjárhæðinni 
sem er í húfi og því hvað hættan á tjóni er mikil. Það er í rauninni forsenda þess að hver 
vátryggingataki fyrir sig beri sanngjarnan hluta af tjónakostnaði. Til dæmis hafa karlar á vinnualdri 
greitt hærra iðgjald fyrir dánaráhættutryggingar heldur en konur, einfaldlega vegna þess að 
dánaráhætta karla er hærri en jafn gamalla kvenna við sömu aðstæður að öðru leyti. Karlarnir una 
þessu vegna þess að þeir vita að þeirra vernd er meiri sem nemur meiri hættu á tjónsatburði. Þessu 
hefur verið öfugt farið í sjúkdómatryggingum hjá ungu fólki, ungar konur eru í meiri áhættu gagnvart 
þeim sjúkdómum sem slíkar tryggingar bæta heldur en jafn gamlir karlar og hafa fyrir vikið greitt 
hærra iðgjald. Hættan á að lenda í slysi eða fá sjúkdóm er misjöfn milli manna. Þótt enginn sé óhultur 
er vitað að ákveðnir áhættuþættir tengjast aldri, aðrir starfi og enn aðrir tengjast til dæmis kynferði, 
erfðum eða tómstundaiðju. Innan hvers hóps af fólki sem hefur þessa þætti sameiginlega getur



áhætta einstaklinga verið misjöfn. Tilviljun ræður síðan hver slasast og hve rnikið, hver veikist og hve 
alvarlega. Áhættuþátturinn sem slíkur veldur ekki slysi eða sjúkdómi, en hann tengist líkindum þess 
að einstaklingur slasist eða veikist.

Áhættuþættir eru hluti af daglegum veruleika. í vátryggingastarfi eru þeir eru notaðir þannig að þeir 
sem eru í sama áhættuflokki bera sama grunniðgjald fyrir vátrygginguna. Afleiðing tilskipunarinnar, 
eins og verður að túlka hana núna, er að líftryggingafélögum er bannað að taka mið af mikilvægum 
áhættuþætti við útreikning á iðgjaldi. Það er miður.

Reykjavík 9. desember 2013

